ОСНОВНЫЕ ТЕКСТЫ СЛУЖБЫ И ПЕСНОПЕНИЯ ДЛЯ ОБЩЕНАРОДНОГО ПЕНИЯ 

Неде́ля 9-я по Пятидесятнице, глас 8. Попра́зднство Преображе́ния Госпо́дня
Перенесение мощей прпп. Зосимы и Савватия Соловецких
ВСЕНОЩНОЕ БДЕНИЕ
Блаже́н муж, и́же не и́де на сове́т нечести́вых. 
Аллилуиа, Аллилуиа, Аллилуиа.

Яко весть Господь путь праведных и путь нечестивых погибнет. 
Аллилуиа (трижды)
Работайте Господеви со страхом и радуйтеся Ему с трепетом. 
Аллилуиа (трижды)
Блажени вси надеющиеся нань.





Аллилуиа (трижды)
Воскресни, Господи, спаси мя, Боже мой. 



Аллилуиа (трижды)
Господне есть спасение и на людех Твоих благословение Твое. 
Аллилуиа (трижды)
Слава, И ныне: Аллилуиа (трижды) 
Аллилуиа, Аллилуиа, Аллилуиа. Слава Тебе, Боже (трижды)
Го́споди, воззва́х к Тебе́, услы́ши мя./ Услы́ши мя, Го́споди. 

Го́споди, воззва́х к Тебе́, услы́ши мя:/ вонми́ гла́су моле́ния моего́,/ внегда́ воззва́ти ми к Тебе́.// Услы́ши мя, Го́споди.

Да испра́вится моли́тва моя́,/ я́ко кади́ло пред Тобо́ю,/ воздея́ние руку́ мое́ю/ – же́ртва вече́рняя.// Услы́ши мя, Го́споди.

Изведи́ из темни́цы ду́шу мою́,// испове́датися и́мени Твоему́. [Стихиры воскресные, глас 8]:
Вече́рнюю песнь,/ и слове́сную слу́жбу,/ Тебе́, Христе́, прино́сим,/ я́ко благоволи́л еси́// поми́ловати нас Воскресе́нием.

Мене́ ждут пра́ведницы,// до́ндеже возда́си мне.
Го́споди, Го́споди,/ не отве́ржи нас от Твоего́ лица́,// но благоволи́ поми́ловати нас Воскресе́нием.
Из глубины́ воззва́х к Тебе́, Го́споди,// Го́споди, услы́ши глас мой.

Ра́дуйся, Сио́не Святы́й,/ ма́ти церкве́й, Бо́жие жили́ще,/ Ты бо прия́л еси́ пе́рвый,// оставле́ние грехо́в, Воскресе́нием.
Глас 4: Да бу́дут у́ши Твои́// вне́млюще гла́су моле́ния моего́. [Стихиры попра́зднства Преображе́ния]:
Прииди́те, и мы до́брым измени́мся измене́нием, Богому́дрии, днесь,/ Христу́ спреобрази́вшеся/ благоче́стно и ра́достно,/ на высоту́ возне́сшеся доброде́тели,/ высо́че возра́дуемся:/ за милосе́рдие бо безобра́зие преобра́жся челове́ка,// на Фаво́ре уясни́ Спас душ на́ших. 

А́ще беззако́ния на́зриши, Го́споди, Го́споди, кто постои́т?// Я́ко у Тебе́ очище́ние е́сть.

О любозри́телие су́щих па́че ума́/ и любопослу́шницы!/ У́мно у́зрим Христа́,/ облиста́вша Боже́ственными заря́ми,/ и огласи́мся Роди́тельным гла́сом,/ возлю́бленнаго пропове́дающе Сы́на,/ укре́пльшаго челове́ческую не́мощь на Фаво́ре// и источи́вшаго просвеще́ние душ на́ших.

И́мене ра́ди Твоего́ потерпе́х Тя, Го́споди, потерпе́ душа́ моя́ в сло́во Твое́,// упова́ душа́ моя́ на Го́спода.

Днесь показа́л еси́ Твое́ Божество́, Го́споди,/ честны́м апо́столом Твои́м/ Моисе́ю и Илии́ же,/ я́ко Бог зако́на и благода́ти сый,/ избавля́я нас от сме́ртных ны́не соу́з,/ с ни́миже Твое́ человеколю́бное смотре́ние сла́вим,/ Иису́се Всеси́льне,// Спа́се душ на́ших.
Глас 8: От стра́жи у́тренния до но́щи, от стра́жи у́тренния,// да уповае́т Изра́иль на Го́спода.
[Стихиры преподо́бному Зоси́ме]:
Отче преподо́бне Зоси́мо! / Впери́в у́м тво́й к Бо́гу ве́рою, / мирска́го смеше́ния, возгнуша́лся еси́ непостоя́ннаго: / и крест тво́й взе́м, Всеви́дцу после́довал еси́, / те́ло непокори́вое, по́двиги воздержа́ния, // по́мыслы порабо́тив, си́лою Боже́ственнаго Ду́ха.
Я́ко у Го́спода ми́лость, и мно́гое у Него́ избавле́ние,// и Той изба́вит Изра́иля от всех беззако́ний eго́.
Отче Богому́дре Зоси́мо! / Ты́ от утро́бы ма́терни, Христу́ прибли́жился еси́,/ и все́м смы́слом Тому́ прилежа́л еси́,/ и от твои́х по́двиг Бо́гу Вседержи́телю,/ плоды́ досто́йныя прине́сл еси́ преподо́бне,/ доброде́тельными цве́ты украша́емь:// те́м благи́х наслажде́ние восприя́л еси́ досточу́дне.
Глас 2: Хвали́те Го́спода вси язы́цы,// похвали́те Его́ вси лю́дие. [Стихиры прп Савва́тию]:
Егда́ уязви́лся еси́ Боже́ственным жела́нием, / тогда́ вся́ я́же в ми́ре кра́сная нивочто́же вмени́в, / во сле́д Спаси́теля поше́л еси́: / бога́тство мимотеку́щее презре́л еси́ до́блественне, / сла́ву же и могу́щество, я́ко ничто́же су́ще, оплева́л еси́. // Моли́, мо́лим тя́, спасти́ и просвети́ти ду́ши на́ша.
Яко утвердися милость Его на нас// и истина Господня пребывает во век.

Егда́ вше́л еси́ в кинови́ю Савва́тие, / тогда́ своея́ во́ли до конца́ совле́кся, / в послуша́нии пре́был еси́ непререка́тельне, / и все́м покаря́яся тружда́лся еси́, / доса́ды же и безче́стия прие́мля в ра́довании: / те́мже и Госпо́дь, зря́ твое́ о́тче смире́ние бла́го, // прославля́ет тя́.

Сла́ва Отцу́ и Сы́ну и Свято́му Ду́ху.


[Стихира прпп. Зосиме и Савватию, глас 1]:
Дне́сь пресве́тлая на́м наста́ па́мять, / преподо́бных оте́ц на́ших Зоси́мы и Савва́тия, / ю́же соше́дшеся досто́йно почти́м, / во псалме́х и пе́снех и пе́ниих духо́вных взыва́юще, / и те́х чуде́сным ра́кам предстоя́ще, си́це рце́м: / ра́дуйтеся сокро́вища неистощи́маго храни́ла. / Ра́дуйтеся иму́щия исто́чника в себе́ приснотеку́щаго. / Ра́дуйтеся превожделе́нныя на́м ра́ки / нося́щия вселюбе́зных оте́ц цельбоно́сныя мо́щи. / Ра́дуйтеся люботру́дныя пло́ти показу́ющия. / Ра́дуйтеся благоуха́ющия на́м свяще́нныя арома́ты. / О чудотвори́вы ра́ки, целу́юще ва́с прие́млем благода́ть, / и Благода́теля Бо́га прославля́ем, / прославля́ющаго рабы́ Своя́ бога́тыми дарова́нии, вопию́ще Ему́: // о все́х Благи́й Го́споди, сла́ва Тебе́.

И ныне и присно и во веки веков. Аминь.


[Догматик, глас 8]:
Царь Небе́сный за человеколю́бие на земли́ яви́ся,/ и с челове́ки поживе́:/ от Де́вы бо Чи́стыя плоть прие́мый,/ и из Нея́ проше́дый с восприя́тием./ Еди́н есть Сын, сугу́б естество́м,/ но не Ипоста́сию./ Те́мже соверше́нна Того́ Бо́га/ и соверше́нна Челове́ка вои́стину пропове́дающе,/ испове́дуем Христа́ Бо́га на́шего:/ Его́же моли́, Ма́ти Безневе́стная,// поми́ловатися душа́м на́шим.
Све́те Ти́хий святы́я сла́вы Безсме́ртнаго Отца́ Небе́снаго, Свята́го, Блаже́ннаго, Иису́се Христе́! Прише́дше на за́пад со́лнца, ви́девше свет вече́рний, пое́м Отца́, Сы́на и Свята́го Ду́ха, Бо́га. Досто́ин еси́ во вся времена́ пет бы́ти гла́сы преподо́бными, Сы́не Бо́жий, живо́т дая́й; те́мже мир Тя сла́вит.
Прокимен, глас 6: 
Госпо́дь воцари́ся, / в ле́поту облече́ся.

Стихи:
Облече́ся Госпо́дь в си́лу, и препоя́сася. / И́бо утверди́ вселе́нную, я́же не подви́жится. / До́му Твоему́ подоба́ет святы́ня, Го́споди, в долготу́ дний.
Сподо́би, Го́споди, в ве́чер сей без греха́ сохрани́тися нам. Благослове́н еси́, Го́споди, Бо́же оте́ц на́ших, и хва́льно и просла́влено и́мя Твое́ во ве́ки. Ами́нь.

Бу́ди, Го́споди, ми́лость Твоя́ на нас, я́коже упова́хом на Тя. Благослове́н еси́, Го́споди, научи́ мя оправда́нием Твои́м. Благослове́н еси́, Влады́ко, вразуми́ мя оправда́нием Твои́м. Благослове́н еси́, Святы́й, просвети́ мя оправда́нии Твои́ми.

Го́споди, ми́лость Твоя́ во век, дел руку́ Твое́ю не пре́зри. Тебе́ подоба́ет хвала́, Тебе́ подоба́ет пе́ние, Тебе́ сла́ва подоба́ет. Отцу́ и Сы́ну и Свято́му Ду́ху, ны́не и при́сно и во ве́ки веко́в. Ами́нь.
СТИХИРЫ на стиховне [воскресные]:
Глас 8: Восшел еси на крест, иисусе, / снизше́дый с Небесе́,/ прише́л еси́ на смерть, Животе́ Безсме́ртный,/ к су́щим во тьме Свет и́стинный,/ к па́дшым всех Воскресе́ние,// просвеще́ние, и Спа́се наш, сла́ва Тебе́. 
Госпо́дь воцари́ся,/ в ле́поту облече́ся.
Христа́ славосло́вим, воскре́сшаго от ме́ртвых:/ ду́шу бо и те́ло прие́м,/ стра́сти отъобою́ду отсече́,/ пречи́стей у́бо души́ во ад соше́дшей,/ его́же и плени́:/ во гро́бе же истле́ния не ви́де свято́е те́ло,// Изба́вителя душ на́ших.

И́бо утверди́ вселе́нную,/ я́же не подви́жется.
Псалмы́ и пе́сньми славосло́вим, Христе́,/ от ме́ртвых Твое́ Воскресе́ние:/ и́мже нас свободи́л еси́ мучи́тельства а́дова,/ и я́ко Бог дарова́л еси́ жизнь ве́чную,// и ве́лию ми́лость.

До́му Твоему́ подоба́ет святы́ня,/ Го́споди, в долготу́ дний.

О Влады́ко всех Непостижи́ме,/ Тво́рче небесе́ и земли́,/ кресто́м пострада́вый, мне безстра́стие источи́л еси́:/ погребе́ние же прие́м, и воскре́с во сла́ве,/ совоскреси́л еси́ Ада́ма руко́ю всеси́льною./ Сла́ва Твоему́ тридне́вному воста́нию,/ и́мже дарова́л еси́ нам ве́чную жизнь,/ и очище́ние грехо́в,// я́ко Еди́н Благоутро́бен.

Сла́ва Отцу́ и Сы́ну и Свято́му Ду́ху.
 

[Стихира прпп. Зосимы и Савватия, глас 4]:
Возвесели́ся явле́нно Христо́ва Це́рковь честна́я, / и торжеству́й све́тло: / возсия́ бо дне́сь пресве́тлая, и всепра́зднственная па́мять / пренесе́ния честны́х моще́й преподо́бных и богоблаже́нных оте́ц Зоси́мы и Савва́тия. / Имаши бо в себе́ принесе́нное неистощи́мое сокро́вище, / пречестны́я и всебога́тыя ра́ки моще́й преподо́бных Зоси́мы и Савва́тия: / облагоуха́ющи ве́рным, и веселя́щи душе́вная чу́вства и теле́сная, / и исцеле́ния подаю́щи, и прося́щи от Бо́га ве́лия ми́лости, // я́ко да ми́лостив бу́дет на́м в Де́нь Су́дный.
И ны́не и при́сно и во ве́ки веко́в. Ами́нь.
    [Стихи́ра попра́зднства Преображе́ния, глас 1]:
Твоего Единоро́днаго Сы́на/ прови́дев Ду́хом плотско́е к челове́ком прише́ствие,/ Богооте́ц Дави́д,/ издале́ча к весе́лию созыва́ет тварь/ и проро́чески взыва́ет:/ Фаво́р и Ермо́н о И́мени Твое́м возра́дуются./ На сию́ бо возше́д го́ру, Спа́се, со ученики́ твои́ми,/ очерне́вшее Ада́мово естество́,/ преобра́жся, облиста́ти па́ки сотвори́л еси́,/ претвори́в е́ в Твоего́ Божества́ сла́ву же и све́тлость./ Те́мже вопие́м Ти:// Соде́телю вся́ческих Го́споди, сла́ва Тебе́.
Ны́не отпуща́еши раба́ Твоего́, Влады́ко,/ по глаго́лу Твоему́, с ми́ром;/ я́ко ви́деста о́чи мои́ спасе́ние Твое́,/ е́же еси́ угото́вал пред лице́м всех люде́й,/ свет во открове́ние язы́ков,// и сла́ву люде́й Твои́х Изра́иля.
Богоро́дице Де́во, ра́дуйся,/ Благода́тная Мари́е, Госпо́дь с Тобо́ю:/ благослове́на Ты в жена́х/ и благослове́н Плод чре́ва Твоего́,// яко Спа́са родила́ еси душ на́ших. (дважды)
Тропарь Преображения, глас 7: Преобрази́лся еси́ на горе́, Христе́ Бо́же,/ показа́вый ученико́м Твои́м сла́ву Твою́,/ я́коже можа́ху,/ да возсия́ет и нам, гре́шным,/ Свет Твой присносу́щный/ моли́твами Богоро́дицы,// Светода́вче, сла́ва Тебе́.
Псало́м 33:

Благословлю́ Го́спода на вся́кое вре́мя,/ вы́ну хвала́ Его́ во усте́х мои́х. / 
О Го́споде похва́лится душа́ моя́,/ да услы́шат кро́тцыи, и возвеселя́тся. / 
Возвели́чите Го́спода со мно́ю,/ и вознесе́м И́мя Его́ вку́пе. /
 Взыска́х Го́спода, и услы́ша мя,/ и от все́х скорбе́й мои́х изба́ви мя. / 
Приступи́те к Нему́, и просвети́теся,/ и ли́ца ва́ша не постыдя́тся. / 
Сей ни́щий воззва́, и Госпо́дь услы́ша и,/ и от все́х скорбе́й его́ спасе́ и. / 
Ополчи́тся а́нгел Госпо́день о́крест боя́щихся Его́,/ и изба́вит их. / 
Вкуси́те и ви́дите, я́ко благ Госпо́дь:/ блаже́н муж, и́же упова́ет Нань. / 
Бо́йтеся Го́спода, вси́ святи́и Его́,/ я́ко несть лише́ния боя́щимся Его́. / 
Бога́тии обнища́ша и взалка́ша:/ взыска́ющии же Го́спода не лиша́тся вся́каго бла́га.
КОНЕЦ ВЕЧЕРНИ. НАЧАЛО УТРЕНИ

(выключается свет, читается шестопсалмие: 3, 37, 62, 87, 102, 142 псалмы)

Бог Господь, и явися нам, благословен грядый во имя Господне
Тропарь воскресный, глас 8 (дважды):
С высоты́ снизше́л еси́, Благоутро́бне,/ погребе́ние прия́л еси́ тридне́вное,/ да нас свободи́ши страсте́й,// Животе́ и Воскресе́ние на́ше, Го́споди, сла́ва Тебе́.

СЛАВА:



Тропарь преподобных, глас 8:

Яко свети́льницы яви́стеся всесве́тлии, / во ото́це окиа́на мо́ря, преподо́бнии отцы́ Зоси́мо и Савва́тие: / вы́ бо Крест Христо́в на ра́мо взе́мше, усе́рдно Тому́ после́довасте, / и чистото́ю Бо́гови прибли́жившеся, отону́дуже си́лами чуде́с обогати́стеся. / Те́м и мы́ любе́зно притека́ем к ра́кам честны́х моще́й ва́ших, и уми́льно глаго́лем: // о преподо́бнии, моли́те Христа́ Бо́га, спасти́ся душа́м на́шим.

И НЫНЕ:



Тропарь Преображения, глас 7:

Преобрази́лся еси́ на горе́, Христе́ Бо́же,/ показа́вый ученико́м Твои́м сла́ву Твою́,/ я́коже можа́ху,/ да возсия́ет и нам, гре́шным,/ Свет Твой присносу́щный/ моли́твами Богоро́дицы,// Светода́вче, сла́ва Тебе́.

…Далее читаются кафизмы…
(по уставу положено читать 2 кафизмы, но в разных храмах в зависимости от традиции, 
чтение псалтири может быть сокращено до нескольких псалмов или вовсе пропущено)
Тропари «по непорочных», глас 5:

Благослове́н еси́, Го́споди,/ научи́ мя оправда́нием Твои́м.

Ангельски́й собо́р удиви́ся, / зря́ Тебе́ в ме́ртвых вмени́вшася, / сме́ртную же, Спа́се, кре́пость разори́ша, / и с Собо́ю Ада́ма воздви́гша, // и от ада вся свобождша.


Благослове́н еси́, Го́споди,/ научи́ мя оправда́нием Твои́м.

Почто́ мира с ми́лостивными слеза́ми, / о учени́цы растворя́ете? / Блиста́яйся во гро́бе а́нгел / мироно́сицам веща́ше: / ви́дите вы гро́б и уразуме́йте, // Спас бо воскре́се от гро́ба.

Благослове́н еси́, Го́споди,/ научи́ мя оправда́нием Твои́м.

Зело́ ра́но мироно́сицы теча́ху / ко гро́бу Твоему́ рыда́ющия, / но предста́ к ним а́нгел, и рече́: / рыда́ния вре́мя преста́, не пла́чите, // воскресе́ние же апо́столом рцы́те.

Благослове́н еси́, Го́споди,/ научи́ мя оправда́нием Твои́м.

Мироно́сицы жены́, с ми́ры прише́дша / ко гро́бу Твоему́, Спа́се, рыда́ху, / а́нгел же к ним рече́, глаго́ля: / что с ме́ртвыми Жива́го помышля́ете? // Я́ко Бог бо воскре́се от гро́ба.

СЛАВА: Поклони́мся Отцу́,/ и Его́ Сы́нови, и Свято́му Ду́ху,/ Святе́й Тро́ице во еди́ном существе́, с Серафи́мы зову́ще:/ Свят, Свят, Свят еси́, Го́споди.

И НЫНЕ: Жизнода́вца ро́ждши,/ греха́, Де́во, Ада́ма изба́вила еси́,/ ра́дость же Е́ве в печа́ли ме́сто подала́ еси́;/ па́дшия же от жи́зни/ к сей напра́ви,// из Тебе́ воплоти́выйся Бог и Челове́к.
ПРОКИМЕН, глас 8: Воцарится Го́сподь во век, / Бог Твой Сионе, в род и род
Стих: Хвали душе моя, Господа, восхвалю Господа в животе моем
ЕВАНГЕЛИЕ от Иоанна (гл.20:19-31) — перевод на русский язык
В тот первый день недели вечером, когда двери дома, где собирались ученики Его, были заперты из опасения от Иудеев, пришел Иисус, и стал посреди, и говорит им: мир вам! Сказав это, Он показал им руки и ноги и ребра Свои. Ученики обрадовались, увидев Господа. Иисус же сказал им вторично: мир вам! как послал Меня Отец, так и Я посылаю вас. Сказав это, дунул, и говорит им: примите Духа Святого. Кому простите грехи, тому простятся; на ком оставите, на том останутся. Фома же, один из двенадцати, называемый Близнец, не был тут с ними, когда приходил Иисус. Другие ученики сказали ему: мы видели Господа. Но он сказал им: если не увижу на руках Его ран от гвоздей, и не вложу перста моего в раны от гвоздей, и не вложу руки моей в ребра Его, не поверю. После восьми дней опять были в доме ученики Его, и Фома с ними. Пришел Иисус, когда двери были заперты, стал посреди них и сказал: мир вам! Потом говорит Фоме: подай перст твой сюда и посмотри руки Мои; подай руку твою и вложи в ребра Мои; и не будь неверующим, но верующим. Фома сказал Ему в ответ: Господь мой и Бог мой! Иисус говорит ему: ты поверил, потому что увидел Меня; блаженны невидевшие и уверовавшие. Много сотворил Иисус пред учениками Своими и других чудес, о которых не писано в книге сей. Это же написано, дабы вы уверовали, что Иисус есть Христос, Сын Божий, и, веруя, имели жизнь во имя Его.
Воскресе́ние Христо́во ви́девше, поклони́мся Святому Господу Иисусу, единому безгрешному. Кресту Твоему покланяемся, Христе, и святое Воскресение Твое пое́м и сла́вим. Ты бо еси Бог наш, ра́зве Тебе ино́го не зна́ем, Имя Твое имену́ем. Приидите, вси ве́рнии, поклони́мся святому Христову Воскресению; се бо прии́де Кресто́м радость всему миру; всегда́ благословя́ще Господа, пое́м Воскресение Его, распятие бо претерпе́в, смертию смерть разруши́.
СЛАВА: Моли́твами апо́столов,/ Ми́лостиве, очи́сти// мно́жество согреше́ний на́ших. 

И НЫНЕ: Моли́твами Богоро́дицы,/ Ми́лостиве, очи́сти// мно́жество согреше́ний на́ших. 

Поми́луй мя, Бо́же,/ по вели́цей ми́лости Твое́й,/ и по мно́жеству щедро́т Твои́х// очи́сти беззако́ние мое́.

Воскре́с Иису́с от гро́ба,/ я́коже прорече́,/ даде́ нам живо́т ве́чный// и ве́лию ми́лость.
Канон праздника:
Во время помазания прихожан елеем читаются каноны Воскресения, Преображения Господня и преподобных Зосимы и Савватия, в которых раскрывается смысл и красота празднуемых сегодня Церковью событий. 

Песнь 1: Колесницегони́теля фарао́ня погрузи́/ чудотворя́й иногда́/ Моисе́йский жезл, крестообра́зно порази́в,/ и раздели́в мо́ре,/ Изра́иля же беглеца́, пешехо́дца спасе́,// песнь Бо́гови воспева́юща.

Песнь 3: Утвержде́й в нача́ле Небеса́ ра́зумом,/ и зе́млю на вода́х основа́вый,/ на ка́мени мя, Христе́, за́поведей Твои́х утверди́,/ я́ко несть свят, па́че Тебе́// Еди́не Человеколю́бче. 

Кондак праздника, глас 7: На горе́ преобрази́лся еси́,/ и я́коже вмеща́ху ученицы́ Твои́,/ сла́ву Твою́, Христе́ Боже́, ви́деша,/ да егда́ Тя у́зрят распина́ема,/ страда́ние у́бо уразуме́ют во́льное,/ ми́рови же пропове́дят,// я́ко Ты еси́ вои́стинну О́тчее сия́ние.
Песнь 4: Ты моя́ кре́пость Го́споди,/ Ты моя́ и си́ла,/ Ты мой Бог, Ты мое́ ра́дование,/ не оста́вль не́дра О́тча,/ и на́шу нищету́ посети́в./ Тем с проро́ком Авваку́мом зову́ Ти:// си́ле Твое́й сла́ва, Человеколю́бче.

Песнь 5: Вску́ю мя отри́нул еси́/ от лица́ Твоего́, Све́те Незаходи́мый,/ и покры́ла мя есть чужда́я тьма, окая́ннаго;/ но обрати́ мя,/ и к све́ту за́поведей Твои́х// пути́ моя́ напра́ви, молю́ся.

Песнь 6: Очи́сти мя, Спа́се,/ мно́га бо беззако́ния моя́,/ и из глубины́ зол возведи́, молю́ся:/ к Тебе́ бо возопи́х,/ и услы́ши мя,// Бо́же спасе́ния моего́.
Кондак воскресный, глас 8: Воскре́с из гро́ба, уме́ршыя воздви́гл еси́,/ и Ада́ма воскреси́л еси́,/ и Е́ва лику́ет во Твое́м Воскресе́нии,/ и мирсти́и концы́ торжеству́ют// е́же из ме́ртвых воста́нием Твои́м, Многоми́лостиве.
Песнь 7: Бо́жия снизхожде́ния/ огнь устыде́ся в Вавило́не иногда́./ Сего́ ра́ди о́троцы в пещи́ ра́дованною ного́ю,/ я́ко во цве́тнице лику́юще поя́ху:// благослове́н еси́, Бо́же оте́ц на́ших.
Песнь 8: Седмери́цею пещь халде́йский мучи́тель/ Богочести́вым неи́стовно разжже́,/ си́лою же лу́чшею спасе́ны сия́ ви́дев,/ Творцу́ и Изба́вителю вопия́ше:/ о́троцы, благослови́те,/ свяще́нницы, воспо́йте,// лю́дие, превозноси́те во вся ве́ки.
Хва́лим, благослови́м, покланя́емся Го́сподеви, пою́ще и превознося́ще во вся ве́ки.
После 8 песни канона - Песнь Пресвятой Богородицы:
Величит душа Моя Господа / и возрадовася дух Мой о Бозе Спасе Моем
Честнейшую Херувим / и славнейшую без сравнения Серафим, / 

без истления Бога Слова рождшую, / сущую Богородицу, Тя величаем.
Яко призре на смирение рабы Своея, / се бо, от ныне ублажат Мя вси роди. 

Яко сотвори Мне величие Сильный, и свято имя Его, и милость Его в роды родов боящимся Его.

Сотвори державу мышцею Своею, / расточи гордыя мыслию сердца их. 

Низложи сильныя со престол, и вознесе смиренныя, алчущия исполни благ, и богатящияся отпусти тщи.

Восприят Израиля отрока Своего, / помянути милости, / якоже глагола ко отцем нашим, / Аврааму и семени его даже до века.
Песнь 9: Ужасе́ся о сем Не́бо,/ и земли́ удиви́шася концы́,/ я́ко Бог яви́ся челове́ком пло́тски,/ и чре́во Твое́ бысть простра́ннейшее Небе́с./ Тем Тя, Богоро́дицу,// А́нгелов и челове́к чинонача́лия велича́ют.
СТИХИРЫ на хвалитех [воскресные, глас 8]:
Вся́кое дыха́ние да хва́лит Го́спода.

Хвали́те Го́спода с небе́с,/ хвали́те Его́ в вы́шних.// Тебе́ подоба́ет песнь Бо́гу.
Хвали́те Его́ вси а́нгели Его́,/ хвали́те Его́ вся си́лы Его́.// Тебе́ подоба́ет песнь Бо́гу.

Сотвори́ти в них суд напи́сан:/ сла́ва сия́ бу́дет всем преподо́бным Его́.

Го́споди, а́ще и суди́лищу предста́л еси́ от Пила́та суди́мый,/ но не отступи́л еси́ от престо́ла со Отце́м седя́:/ и воскре́с из ме́ртвых,/ мир свободи́л еси́ от рабо́ты чужда́го,// я́ко Щедр и Человеколю́бец.
Хвали́те Бо́га во святы́х Его́,/ хвали́те Его́ в утвержении силы Его.

Го́споди, а́ще и я́ко ме́ртва/ во гро́бе иуде́и положи́ша,/ но я́ко Царя́ спя́ща во́ини Тя стрежа́ху,/ и я́ко живота́ сокро́вище, печа́тию печа́таша,/ но воскре́сл еси́,// и по́дал еси́ нетле́ние душа́м на́шым.

Хвали́те Его́ на си́лах Его́,/ хвали́те Его́ по мно́жеству вели́чествия Его́.

Го́споди, ору́жие на диа́вола/ Крест Твой дал еси́ нам:/ трепе́щет бо и трясе́тся, не терпя́ взира́ти на си́лу Его́:/ я́ко ме́ртвыя возставля́ет, и смерть упраздни́./ Сего́ ра́ди покланя́емся// погребе́нию Твоему́ и воста́нию.

Хвали́те Его́ во гла́се тру́бнем,/ хвали́те Его́ во псалти́ри и гу́слех.

А́нгел Твой, Го́споди,/ Воскресе́ние пропове́давый,/ стра́жи у́бо устраши́,/ жена́м же возгласи́, глаго́ля:/ что и́щете Жива́го с ме́ртвыми;/ воскре́се Бог сый,// и вселе́нней жизнь дарова́.
Глас 8: Хвали́те Его́ в тимпане и лице,/ хвалите Его во струнах и органе. [Стихиры преподобных]:
Име́я Боже́ственную благода́ть Учи́теля, / целоу́мием тя́ наставля́ющу, к жела́нию Боже́ственному, / отню́дуже мирска́го мяте́жа отре́клся еси́, / и боле́зненными себе́ труды́ умудря́я, покори́л еси́ лу́чшему ху́ждшее, // Зоси́мо преподо́бне, моли́ спасти́ся на́м.
Хвали́те Его́ в кимвалех доброгласных, хвалите Его в кимвалех восклицания,/ Всякое дыхание да хвалит Господа. 




Преподо́бне о́тче Савва́тие, / любве́ ра́ди Христо́вы, вся́ я́же на земли́ презре́л еси́, / и в пусты́ню всели́вся, плотски́я по́хоти мудрова́ние умертви́л еси́, / по́стническими труды́ свое́ житие́ уясни́л еси́: / те́м и Христо́с да́ром чуде́с обогати́ тя. // Помина́й на́с чту́щих па́мять твою́, досточу́дне.

Честна́ пред Го́сподем / смерть преподо́бных Его.

Доброде́тели стяжа́л еси́ преподо́бне Зоси́мо, / и́миже Бо́гови прибли́житися разумева́я, / к Тому́ восте́кл еси и при́сно хода́тайствуеши о на́с, / е́же ми́рно житие́ преити́, // и святы́х ра́дости о́бщником бы́ти.
Блаже́н му́ж боя́йся Го́спода, / в за́поведех Его́ восхо́щет зело́.
Прииди́те вси́ хотя́щии исцеле́ния, / и почерпи́те вино́ ду́ши веселя́щее, / ника́коже сумня́щеся: / испо́лнь бо честне́йшая ча́ша, преблаже́ннаго отца́ на́шего Савва́тия, / излива́ет все́м приходя́щим с ве́рою, // душа́м и телесе́м здра́вие.
Сла́ва Отцу́ и Сы́ну и Свято́му Ду́ху.

 [Стихира евангельская 9-я, глас 5]:

Я́ко в после́дняя ле́та,/ су́щу по́зде от суббо́т,/ предста́л еси́ друго́м Христе́,/ и чудесе́м чу́до известву́еши,/ заключе́ным вхо́дом две́рным,/ е́же из ме́ртвых Твое́ воскресе́ние./ Но испо́лнил еси́ ра́дости ученики́,/ и Ду́ха Свята́го препода́л еси́ им,/ и власть по́дал еси́ оставле́ния грехо́в/ и Фомы́ не оста́вил еси́ в неве́рствия погружа́тися бу́ри./ Те́мже пода́ждь и нам ра́зум и́стинный и оставле́ние прегреше́ний,// благоутро́бне Го́споди.

И ны́не и при́сно и во ве́ки веко́в. Ами́нь.


[глас 2]:
Преблагослове́нна еси́, Богоро́дице Де́во,/ Вопло́щшим бо ся из Тебе́ ад плени́ся,/ Ада́м воззва́ся,/ кля́тва потреби́ся,/ Е́ва свободи́ся,/ сме́рть умертви́ся, и мы ожи́хом./ Тем воспева́юще вопие́м:/ благослове́н Христо́с Бог,// благоволи́вый та́ко, сла́ва Тебе́.
Слава Тебе, показавшему нам свет! – поется великое славословие…
Тропарь воскресный: Воскре́с из гро́ба и у́зы растерза́л еси́ а́да,/ разруши́л еси́ осужде́ние сме́рти, Го́споди,/ вся от сете́й врага́ изба́вивый;/ яви́вый же Себе́ апо́столом Твои́м,/ посла́л еси́ я на про́поведь,/ и те́ми мир Твой по́дал еси́ вселе́нней,// Еди́не Многоми́лостиве.

